Rut 2:1-23                 Rom. 8:31-32
Tema: God sorg op ŉ getroue wyse deur Sy Losser.

Die eerste hoofstuk het geëindig op ŉ hoogtepunt, maar in hoofstuk 2 is dit asof ons nou op hierdie plato van hoop ŉ probleem teëkom.
· Die probleem is nie dat die hoop nie ware hoop is nie, maar in die midde daarvan is daar ŉ probleem. 
· Ons sien hierdie probleem in V.2 en in V.6
· Rut is ŉ Moabitiese vrou, sy is ŉ vreemdeling in Bethlehem.

En dis hiermee wat elkeen van ons ons kan vereenselwig, veral in die woorde van Filippense 3:20 en 1 Petrus 2:11

Ons is in Jesus se woorde in Johannes 17:16 in die wêreld maar nie van die wêreld nie.

So die hoofstuk wys vir ons hoe God vir ŉ vreemdeling in ŉ vreemde land voorsien, hoe God sorg, en waarom Hy sorg. 

Ek gaan die volgende probeer wys:
God het gesorg deur Sy Seun, en sal nou deur sy Seun aanhou sorg vir sy Seun se bruid.

Hoe kry ek dit in Rut 2?
Wel, ek kry dit deur Boas en Christus te vergelyk, en dis wat ons nou gaan doen.

Onthou die konteks en agtergrond van wat aan die gebeur is:

Geen ware koning.
Sonde.
Ballingskap.
Terugkeer.
Steeds geen koning.
Hongersnood
Vreemdelingskap/ballingskap.
Terugkeer.
Steeds geen koning.

En die vraag is: Hoe gaan God die probleem oplos en voorsien, want dit lyk of niks werk nie?

Wel, God gaan voorsien deur ŉ Losser.

Nou, daar is 7 punte van vergelyking wat ek na wil kyk, en al is daar nog baie meer wil ek net die 7 vanoggend behandel.

1. Boas en Christus is uit die stam van Juda.
2. Boas en Christus is uit die stad Bethlehem.
3. Boas en Christus vervul beide die taak van Losser (Kinsman Redeemer).
4. Boas en Christus neem beide ŉ bruid uit die nasies.
5. Boas en Christus is albei konstant in hulle dade van vriendelikheid (goedertierenheid), (kindness).
6. Boas en Christus onderhou die albei die Wet, en doen selfs meer as wat die Wet eis.
7. Boas en Christus is albei oorvloedige voorsieners.

1. Boas en Christus is uit die stam van Juda

Die eerste ontmoeting met Boas vind plaas in V.1 waar ons lees dat Boas uit die geslag van Elimeleg is, en in Rut 1:1-2 sien ons dat Elimeleg uit die stam van Juda is, en gevolglik is Boas ook uit Juda.
· Voordat Juda ŉ grondgebied aangedui het was dit die naam van een van Jakob se seuns. Genesis 49:8-10
In 1 Sam. 17:12 se opvolgende generasies na Boas sien ons dan dat koning David uit die geslag van Juda gebore is, maar ŉ duisend jaar later in Hebreërs 7:14 ook die ware Koning Jesus.

Al was Boas ŉ groot man uit Juda, en al was Dawid nog ŉ groter man, was daar steeds nog ŉ groter Man aan die kom.

2. Boas en Christus is uit die stad Bethlehem

Dis nie net die stam van Juda wat Christus en Boas aan mekaar koppel nie, dis ook die stad Bethlehem.
· In vroeëre en latere dele van die Skrif sien ons dat Efratiete Rut 1:2 geassosieer was met Bethlehem. 
· In Genesis 35:19 lees ons dat Ragel begrawe was op die pad van Efrat, dit is Bethlehem.
· Maar onthou julle wat sê die profeet Miga- Miga 5:1

Nou, in Rut 2:4 lees ons dat Boas uit Bethlehem kom, maar generasies later lees ons ook dat David uit Bethlehem in Juda afkomstig was 1Samuel 16:1

En dan later uit Bethlehem kom Jesus Christus in vervulling van Miga 5:1 en ook in lyn met die Stad Bethlehem. 
Al was Jesus grootgemaak in Nasaret van Galilea maak Lukas en Mattheus dit baie duidelik dat Sy geboorte in Bethlehem plaasgevind het Lukas2:4-7

3. Boas en Christus vervul beide die taak van Losser (Kinsman Redeemer)

Die ooreenstemming tussen Boas en Christus is groter as net die stam en stad waaruit hy kom. Boas was ook soos Christus die Losser. 
In Rut 2:1 lees ons dat Boas familie was van Elimeleg, en in V.20 word hy een van die lossers genoem.
· Die rol van losser kom van Levitikus 25 af, maar voor Levitikus 25 is die rol slegs in verhouding met God gebruik. 
· Dis eers na Levitikus 25 dat ons gevalle vind soos hier in Rut, waar ŉ man as losser optree.

Dis belangrik om te verstaan wat die losser was, en wat hy moes wees om losser te kon wees.
a. Bloedverwant
b. Vermoënd

Christus was God en mens, dit maak hom familie en m.a.w. in staat om ons losser te wees. Hy is ŉ bloedverwant van die mensdom deurdat Hy ŉ mens was.
· Christus moes God en mens wees om ons van ons sondes te kon verlos. Hierdie verlossing wat ons sien in die losser se optrede, teenoor die een wat nie in staat is om homself te verlos nie, is presies wat Christus vir ons kom doen het. Hy is die een wat ons toestand van armoede herstel.
· Die losser het die hulpelose te hulp gekom.

Lees gou saam met my Exodus 6:5
· Die belofte van “verlossing” uit Egipte is dieselfde woord wat vir losser gebruik word. 

In die volheid van God se plan is die uittog uit Egipte ŉ voorafskadu van die groot uittog uit Sonde wat ons by die kruis sien.

Boas was dalk die eerste losser in die Ou Testament, maar Christus was die grootste Losser. Rom. 3:24; Gal 4:5; Efes 1:7, Kol 1:14

4. Boas en Christus neem beide ŉ bruid uit die nasies

Hierdie is vir my ŉ baie interessante ooreenstemming, want dit het vir ons vanoggend groot implikasies.
· In elke hoofstuk van Rut lees ons dat Rut ŉ Moabiet was, dit word baie herhaal. 1:22; 2:2, 6 ens.
· So teen die tyd wat Boas met Rut trou weet almal dat hy met ŉ heiden (gentile) trou. 
· [bookmark: _GoBack]Maar onthou, Rut was nie meer ŉ heiden nie, sy het die Here gevrees. Ons het dit in Rut 1:16-22 gesien.
· Sy was ŉ heiden wat tot bekering gekom het, en dit vang mens se aandag, want in Genesis 12:2-3 is dit wat die Here belowe het, dat Abraham ŉ seën sal wees vir al die Nasies. 
· En wat hier met Rut gebeur is ŉ prentjie daarvan, dit is ŉ prentjie van ons wat vanoggend hier sit wat tot bekering gekom het. Ons was heidene, nie etniese Israeliete, wat deel gekry het aan die seën wat aan Abraham belowe was, deur die Een wat uit Abraham se nageslag gekom het- Jesus Christus.

Deur geloof word heidene die nageslag van Abraham, en daarom erfgename van die belofte. Gal. 3:29-4:7
Die Nuwe verbond verbind ŉ multi-etniese bruid aan Christus, ŉ bruid soos Boas se Rut, uit die nasies.
Dis wat Efesiërs 2:13-16 leer.

Maar hierdie inname van mense uit die nasies vervang nie Israel nie, nee die inname van mense uit die nasies verseker dat die hele Israel gered word, net soos wat Boas se aksies teenoor die gewese heiden Rut, seën  ingehou het vir Naomi die Israeliet.

5. Boas en Christus is albei konstant in hulle dade van vriendelikheid (goedertierenheid), (kindness).

In V.4 lees ons hoe Boas die snyers op die land groet met ŉ vriendelike uitroep van seën, en hoe hulle dan terug antwoord in vriendelikheid.
· Boas se teenwoordigheid bring vriendelikheid in die prentjie, nie bekommernis en vrees nie.
· Wie van julle se werkers kan dit van julle sê?
· Wie van julle doen dit met julle werkers?
· Of is hulle altyd net sleg?
En net voor julle dalk dink, ag dis my werker, en ek ken hom nie op so vlak nie. En hy is ŉ buitelander of ŉ ander volk.
Boas het nie geweet wie Rut was nie, maar hy bewys hierdie vriendelikheid teenoor haar. Hy versorg haar V.8, maar meer as dit nog, hy beskerm haar V.9

En dit is wat Christus ook kom doen het. Hy kom bewys goedertierenheid, vriendelikheid aan ons toe ons dit nie verdien het nie. Hy gee versorging en beskerming toe ons nog in die Sonde gelewe het. 

Maar hoe reageer ons teenoor dit?
· Die Romeine het hom gekruisig, die wêreld het hom bespot, die mense het vir hom gelag.
· Of reageer ons soos Rut in V.10?

Dis die gepaste reaksie wanneer iemand genade bewys aan jou!

As jy vanoggend hier sit en dalk nie glo nie, weet dit: Christus stel belang en het dit klaar bewys deur vir jou te sterf toe jy nog dood was in die sonde, sodat jy nou, as jy glo in Hom en jou volle vertroue op Hom plaas gered kan word. 
Wat Boas teenoor Rut gedoen het sien ons in dit wat Christus vir ons gedoen het ook raak. Hy bewys hierdie vriendelikheid teenoor baie mens in Sy lewe op aarde. Die Samaritaanse vrou, die duiwel besetenes, die siekes, die melaatses ens..

6. Boas en Christus onderhou die albei die Wet, en doen selfs meer as wat die Wet eis

In Rut onderhou Boas nie net die wet nie, hy oortref die wet. 
· Hy laat haar nie maar net toe om are op te tel soos hulle bevel was in Levitikus 23:22 nie, hy laat haar toe om are bymekaar te maak op maniere wat verby die wet se vereistes gaan V.8-9
· Hy laat haar toe om self van die water van die diensmeisies te drink, en hy beskerm haar ook deur opdrag te gee dat niemand haar mag aanraak nie. En nie eers haar mag beledig nie V.15
· Dan gaan Hy verder en deel self die kos van sy diensmeisies met haar V. 14

Boas oortref die vereistes van die wet, maar niemand het die wet se vereistes beter volbring as Christus nie. Die woorde van Psalm 119:35 is meer waar uit Jesus se mond as die van die oorspronklike skrywer.

In hierdie aspek is Boas weereens ŉ tipe van Christus, hy handel as ŉ voorafskadu van wat Christus sou kom doen. Christus kom vervul die hele wet!

7. Boas en Christus is albei oorvloedige voorsieners 

Een van die beweging, of temas in Rut is die beweging van leegheid na volheid.
· In Rut 1:1 is die brood huis leeg, maar in V.6 word dit gevul met brood.
· In Rut 1:21 trek Naomi leeg terug na Bethlehem, sonder man en sonder seuns. Sonder enige hoop van versorging. Maar in Rut 4:10 en 15 lees ons dat sy ŉ seun kry, en daarom versorging sal ontvang in haar ouderdom.

Boas dien in die hande van God as ŉ instrument om dit wat leeg was vol te maak.
Ons sien elke keer as Rut terug gaan huis toe dat sy by Naomie kom met arms vol koring. Rut 2:17-18; 3:15-17.
· Die aksies van Boas het Rut se arms en maag volgemaak, maar ook later haar baarmoeder en toekoms.
Ons sien hierdie selfde ooreenkom in Jesus, in Mattheus 4:23 waar Jesus elke siekte genees.
Hy sorg oorvloedig.
· Dink maar aan die vermeerdering van die brode.
· Jesus kom en sterf en gee so aan ons nuwe lewe en ŉ toekoms.

Sien julle die ooreenkoms tussen Boas en Christus?

Hoe is die 7 punte vir ons van belang?

Die samestelling van die boek maak dit baie duidelik dat dit wat vir ons soos blote geluk lyk, dit wat soos toeval oorkom in V.3 nie toevallig is nie maar God se voorsienigheid is V.12

Dit is die guns van God wat hy in sy voorsienigheid deur ander gelowiges vir sy kinders bewerk.

Ek wil afsluit met ŉ paar toepassings oor God se sorg.

Let mooi saam met my op hoe God Rut se behoeftes nakom:
1. Rut het begin om haar eie behoeftes na te kom.
Rut se logiese denke (common sense) het haar gelei om mooi haar situasie te oordink en gepas op te tree V.2, 3, 7. 
Hierdie proses was deel van God se leiding in haar omstandighede. Sy het gedoen wat sy kon en die res in die hande van God gelos.
2. Rut het die advies van ander om haar gesoek.
V.2 sy raadpleeg vir Naomi. 
Dis wat ons leer om te doen in Spreuke 15:22
Rut vind die wil van God vir haar lewe in die sinlike raad van ander Bybels denkende gelowiges.
Sy vind dit in die raad van Boas in V.8 en V.9
Dis nog ŉ manier waarop die Here haar versorg het.
3. Rut het God se werkende hand van sorg in haar omstandighede gevind. 
Menslik het dit gelyk soos suiwer geluk, soos toeval, maar God het haar daardeur gelei na die persoon wat die beste in staat was om haar te help V.3

Gemeente die Here sorg vir sy kinders middellik. Nie deur wonderwerke soos ons graag wil hê nie.
· Hy het vir Rut gesorg deur haar getrou te maak aan haar verantwoordelikheid om te werk. 
· Hy het haar versorg deur middel van Boas.
· Die Here werk deur sy gemeente.
· Hy sorg vir sy kinders deur van middels gebruik te maak.
· Die kerk is een van die middels wat die Here in plek gestel het om vir sy kinders te sorg, en ons moet van die kerk gebruik maak in daardie lig.
· Die gesin is nog ŉ middel wat die Here in plek gestel het om vir sy kinders te sorg.

Die Here het vir ons tot op die hoogste vlak van versorging gesorg, maar om dit te geniet moet ons verantwoordelik omgaan met die middels van die Here.
Hierdie kerk is SY bruid, Hy sorg vir haar.
Jou kinders en kleinkinders is die Here sin, Hy sorg vir hulle.
Jy is die Here sin, Hy sorg vir jou.
As Hy vir Rut kon sorg sal Hy vir julle ook sorg!

Amen.

